

                                                           Asteartea, maiatzaren 22a
«Let it be» (The Beatlesen abestia)

Jean Lauand Sao Pauloko Unibertsitateko hezkuntzaren filosofiako katedradunak argitaratutako artikulu batean Paul McCartneyren Let it be abestia, The Beatlesen azken albumari izena ematen diona, Ama Birjinagan inspiratutako otoitza dela esaten da. 

McCartneyk azaldu du abestiaren jatorria gau batean izandako irudipena dela. Irudipenean bere ama Maria, berak hamar urte zituela hil zitzaiona, ikusi zuen.  Baina abesti hori, diskoan, Lady Madonna izenekoaren atzetik dator. Lady Madonna Liverpooleko emakume langileei eskainia dago, baina, Paulek berak elkarrizketa batean esan zuenez, Liverpoolen ezagutzen zituen emakume langiletatik gehienak katolikoak ziren, eta lotura handia zegoen emakumeon, horien seme-alaben eta Ama Birjinaren artean. “Jatorriko kontzeptua, beraz, Ama Birjina zen, emakume ororen sinbolo gisa jarria, Madonnaren irudia emakume langile orori aplikatua. Egiaz amaren figuraren ordainetan egina dago”. 
Irakasle brasildar honen arabera, horrexek izan behar du Let it be abestiaren letra  irakurtzeko abiapuntua. Honek ez du esan nahi “utzi bere horretan” bakarrik, askok horrela itzuli arren, “egin bedi” ere esan nahi baitu. Eta horrela erantzun zion Mariak aingeruaren adierazpenari. 
 “And Mary said, Behold the handmaid of the Lord; be it unto me according to thy word.” Lk 1,38

Amak behin eta berriz esaten dio abestian zehar lelo hau: «Let it be». Hasieran abestiaren izena «Mother Mary» izango zen, eta berak aitortu duenez, “ia erlijiozko kantua egin nuen”.

Lauand katedratikoak abestiaren mamiaren irakurketa egiten du. Lehenengo ahapaldiak azaltzen du: “atsekabetuta nagoenean, Mother Mary nigana dator, jakituriazko hitzak esanez (…). Eta ilunaldian, nire aurrean jartzen da, jakituriazko hitzak xuxurlatuz”. Hitz horiek, Let it be, “egin bedi” hitzek, irakasle honen esanetan, emakume ororen irudi nagusia den Mariaren jakituria adierazten dute. 

Itxaropenerako musika

“Let it be” abestia sufritzen duten guztientzat esperantza eskatuz bukatzen da: “Banantzen badira ere, bada aukera bat erantzuna izango dela uler dezaten. Egin bedi”. 

